
MİLLİ  VƏ  QLOBAL MİQYASDA İŞSİZLİK SƏVİYYƏSİNİN   

MÜQAYİSƏLİ TƏHLİLİ 

 

Xülasə 

İşsizlik hər bir ölkənin iqtisadiyyatında daim müşahidə olunan iqtisadi problemlərdən biridir. La-

kin dünya ölkələrində əmək bazarının tutumu və iqtisadi fəal əhalinin sayı arasındakı nisbətlər işsiz-

liyin müxtəlif səviyyələrini formalaşdırır. Burada əsas məsələ işsizliyin elmi-təcrübi baxımdan 

məqbul səviyyədə saxlanılması və azaldılmasından ibarətdir. Ona görə də işsizliyin cari səviyyəsinin 

və onu şərtləndirən amillərin müəyyən edilməsi mühüm məslələrdən biridir. 

Təqdim olunan məqalədə işsizliyin səviyyəsi və dəyişməsi meylləri qlobal miqyasda və həm də 

Azərbaycan nümunəsində təhlil edilmiş, işsizlik səviyyəsinin daha yüksək və aşağı olduğu iqtisadi 

sahələr müqayisəli şəkildə aşkar olunmuşdur. 

Giriş 

 İstənilən bir dövlətin qarşısında dayanan əsas 

vəzifələrdən biri məşğulluğun təmin edilməsi və 

ona paralel şəkildə işsizliyin azaldılmasıdır. 

Ümumilikdə, iqtisadi ədəbiyyatda belə bir ideya 

qəbul edilir ki, “işsizlik bazar iqtisadiyyatının 

mövcudluğunun qaçılmaz nəticələrindən biridir 

və bazarın fəaliyyəti üçün ödənilən müəyyən bir 

qiymətdir”. İşsizlik əmək qabiliyyətli yaşda olan 

vətəndaşların ixtisaslarına, iş təcrübələrinə və 

hətta təhsillərinə baxmayaraq rəsmi formada iş 

tapa bilməmələri ilə xarakterizə edilən müvafiq 

sosial-iqtisadi hadisələr kateqoriyasına daxil 

edilir.İşsizlik əhalinin gəlirlərinin getdikcə azal-

masına, ümumilikdə ölkədə həyat səviyyəsinin 

daha da pisləşməsinə, habelə makroiqtisadi 

səviyyədə isə ÜDM-in azalmasına gətirib 

çıxarır. İşsizlik mədəni, siyasi və həmçinin, so-

sial-iqtisadi sahələrə öz təsirini göstərir ki, bu da 

vətəndaşların həyati mənafelərinə olan mənfi 

təsirlə nəticələnməyə, cəmiyyətin üzvlərinin üs-

tünlük verdiyi fəaliyyət sahəsində öz bacarıqla-

rını reallaşdırmağa şəraitin çatışmamasına, onla-

rın maddi vəziyyətlərinin pisləşməsinə, cinayət-

karlıq səviyyəsinin yüksəlməsinə, xəstəliklərin 

artmasına səbəb olur, habelə miqrasiya proses-

lərinə öz təsirini göstərir. Məhz bu səbəblərdən 

də işsizliyin səviyyəsinin azaldılması istənilən 

bir ölkənin makroiqtisadi siyasətinin bazis 

məqsədlərindən birinə çevrilmişdir. 

İşsizlik səviyyəsi üzrə qlobal meyllər. İşsiz-

likdən bəhs etməzdən öncə, vurğulamalıyıq ki, 

vətəndaşların əmək davranışlarını stimullaşdıran 

aşağıdkı amillər sisteminnin nəzərdən keçirilməsi 

lazımdır [3, s.13]: 

• təhsilin səviyyəsi və həmçinin key-

fiyyəti; 

•  ev təsərrüfatının iqtisadi vəziyyəti; 

• özəl və dövlət müəssisələrində  karyera 

yüksəlişi, peşəkar və ixtisas artımı ilə əlaqədar  

vəziyyət; 

• əmək haqqının səviyyəsi və ümumilikdə 

iş həyatının keyfiyyəti; 

• mədəni- sosial amillər; 

• dəyərlər; 

• demoqrafik vəziyyət; 

• iş yerlərinin və məşğulluq sahələrinin 

mövcudluq səviyyəsi; 

• daha yaxşı yaşamaq istəyi və  həyat key-

fiyyətinin subyektiv qiymətləndirilməsi; 

• elmi-texniki tərəqqinin  səviyyəsi; 

• cəmiyyət üzvlərinin özünüreallaşdırma 

səviyyəsi. 

Nəzərə almaq zəruridir ki, əmək davranışının 

əsasını motivasiya komponenti təşkil edir, belə 

ki, iş davranışının bir formasından digərinə ke-

çid adətən müəyyən həvəsləndirici amillərdən 

qaynaqlanır. Əmək davranış modellərində dəyi-

şikliklərin baş verməsinin səbəbləri əksər hal-

larda həm maddi xarakterli (məsələn, yüksək 

əmək haqqı, ehtiyacların ödənilməsi), həm də 

qeyri-maddi (şəxsi özünüreallaşdırma, karyera 

yüksəlişi arzusu) elementləri ilə bağlıdır. Vurğu-

lamaq yerinə düşər ki, əmək davranışı anlayışı 

əmək fəaliyyəti kimi anlayışla sıx rezonans do-

ğurur, onların davranış ekvivalenti olmaqla ya-

naşı, eyni zamanda daha geniş spektri əhatə edir. 

İşsizlik səviyyəsinin təhlili zamanla yerli və 

xarici müəlliflərin araşdırmalarının mərkəzində 

mövqe tutmuşdur.Ümumilikdə, əmək bazarının 

təhlili iqtisadiyyatın rəqabətqabiliyyətliliyinin 

müəyyən edilməsi baxmından əhəmiyyətlidir. 

Əmək bazarı ilə bağlı qlobal meylləri nəzərdən 

keçirək. Bu baxımdan aşağıdakı qrafikdə qlobal 

işsizlik səviyyəsinin illik dinamikası göstəri-

cilərinə nəzər yetirmək kifayətdir. 

 

 
 

Qrafik 1. Qlobal işsizlik səviyyəsinin son 15 

ildə  dəyişməsi dinamikası,faizlə. 

Mənbə: [4]. 

Qrafik 2. Əhalinin gəlir qrupuna əsasən 

2022-ci ildə işsizlik səviyyəsi göstəricisi. 

Mənbə: [7]. 

 

Göründüyü kimi, qlobal işsizlik səviyyəsi son 

15 ildə o qədər də böyük volatillik tendensiyası 

göstərməmişdir. Verilənlərə nəzər yetirdikdə 

görə bilərik ki, 2008-ci ildən 2009-cu ilə doğru 

qlobal işsizlik səviyyəsində 5,87%-dən 6,46%-ə 

qədər kəskin artım müşahidə edilmişdir ki, bu da 

məhz 2008-ci il qlobal maliyyə böhranı ilə bağlı 

olmuşdur. Belə ki, həmin dövrdə ABŞ-dakı 

banklar ipoteka kreditlərini olduqca sadə 

şərtlərlə əhaliyə təqdim etdiklərindən dolayı, ev 

qiymətləri getdikcə sürətlə yüksəlmiş və inşaat 

şirkətləri mənzilləri satıb bazardan çıxandan 

sonra isə əhalinin yüksək borclanması ilə kəskin 

enmişdir. Buna bağlı olaraq, banklarda böhran 

başlamış və bu da özlüyündə həm maliyyə sek-

torunda, həm də digər sektorlarda əhalinin ixti-

sar edilməsinə və nəticədə işsizlik səviyyəsinin 

artmasına gətirib çıxarmışdır. 2009-2019-cu 

illər dövrü üzrə qlobal işsizlik səviyyəsi məhz 

stabil olaraq azalan tendensiya göstərmiş və 

2020-ci ildə isə 5,54%-dən 6,9%-ə kəskin olaraq 

yüksəlmişdir. Göründüyü kimi, bu artım son 15 

illik tendensiyada ən yüksək artım olmuşdur. 

Bunun isə səbəbi hamımıza məlum olan Covid-

19 pandemiyası və onun gətirdiyi çağırış və 

problemlərlə bağlı idi. Belə ki, məhdudiyyətlər 

və qapanmalar səbəbilə müxtəlif iş yerləri öz 

fəaliyyətini müvəqqəti və yaxud da birdəfəlik 

dayandırmış və nəticə etibarilə həmin təşkilatla-

rın əməkdaşları ixtisara məruz qalaraq işsiz əhali 

qrupuna çevrilmişdilər. Baxmayaraq ki, 2022-ci 

ildə bu göstərici aşağı düşərək 5,77% təşkil et-

mişdir. Onu da vurğulamalıyıq ki, müvafiq indi-

kator məhz hələ də pandemiyadan öncəki qlobal 

işsizlik səviyyəsinə enə bilməmişdir. Buradan 

belə bir nəticəyə gəlirik ki, hələ ki qlobal əmək 

bazarındakı canlanma pandemiyadan öncəki 

səviyyəyə qayıtmamışdır. 2020-ci ildəki qlobal 

işsizlik səviyyəsi təxminən son 40 illik dövrün 

maksimal göstəricisini təşkil etmişdir [5]. 

Global Finance-in məlumatına əsasən, qlobal 

işsizlik səviyyəsi göstərici 2023-cü ildə yenidən 

yüksələrək 5,8 faiz təşkil etmişdir [6]. Bunun da 

səbəbləri məhz texnologiyanın sürətli inkişafı, 

xüsusən də süni intellektin tətbiqi nəticəsində bir 

çox sahələrdə işin avtomatlaşdırılması, bununla 

da insan əməyinə ehtiyacın olmaması və məhz 

bu səbəblərdən dolayı da həmin peşə sahibləri-

nin öz işlərini itirməsidir. Belə ki, 2023-cü ildə 

bir çox süni intellekt növləri təkmilləşmiş for-

mada ortaya çıxmış və demək olar ki, bir çox in-

sanların işini əvəz etmişdir. 

Göründüyü kimi, 2022-ci ildə ən yüksək iş-

sizlik səviyyəsi göstəricisi məhz yuxarı-orta 

gəlirli ölkələrdə qeydə alınmışdır – 6%. Bu qrup 

ölkələrdə müvafiq tendensiyanın ortaya çıxma-

sının əsas səbəb faktorları məhz aşağıdakılardır: 

1. İqtisadi keçid. Sözügedən ölkələrin 

əksəriyyəti istehsala əsaslanan iqtisadiyyatlar-

dan məhz daha çox xidmət yönümlü iqtisadiy-

yatlara keçid mərhələsindədirlər. Bu isə özlü-

yündə müvəqqəti olaraq yeni sənayelər üçün la-

zım olan bacarıqlara və səriştələrə malik olma-

yan işçilərin iş yerlərini itirmələrinə səbəb olur. 

2. Qlobal iqtisadi yavaşlama. Belə ki, 

COVID-19 pandemiyasının təsiri, habelə 

müxtəlif bu və ya digər geosiyasi gərginliklər və 

bununla paralel olaraq təchizat zəncirinin pozul-

ması haqqında bəhs edilən ölkələrə əhəmiyyətli 

dərəcədə təsir edərək qlobal iqtisadi yavaşla-

maya gətirib çıxardı. 

3. Texnoloji irəliləyişlər. Avtomatlaşdırma 

və ən əsası, rəqəmsallaşma yuxarı-orta gəlirli 

ölkələrin əvvəllər inkişaf etdiyi ənənəvi sektor-

larda iş yerlərinin itirilməsinə gətirib çıxardı. 

4. Struktur problemlər. Müvafiq ölkələr 

məhz özlərinin qeyri-adekvat xarakter daşıyan 

təhsil sistemləri, infrastrukturlarının olmaması 

və eyni zamanda iş yerlərinin formalaşdırılma-

sına və iqtisadi artıma mane olan çoxsaylı bürok-

ratik səmərəsizliklər kimi bir sıra struktur prob-

lemlərlə üzləşməkdədirlər. 

5. Əmtəələrdən asılılıq. Yuxarı orta gəlirli 

ölkələrin əksəriyyətinin iqtisadiyyatları məhz 

daha çox əmtəələrdən asılıdır. Beləliklə, əmtəə 

qiymətlərindəki müvafiq dalğalanmalar da özlü-

yündə iqtisadi qeyri-sabitlik vəziyyətinin yaran-

masına və buna bağlı olaraq iş yerlərinin iti-

rilməsinə səbəb olur. 

 

  
Qrafik 3. ABŞ-da 2024-cü ilin yanvar ayına 

olan məlumata əsasən, işsizlik səviyyəsinin ən 

yüksək və ən aşağı olduğu iki sektor və ölkədə orta 

(faktiki) işsizlik səviyyəsi. 

Mənbə: [8]. 

Qrafik 4. Azərbaycanda işsizlik səviyyəsi-

nin son 15 illik dəyişməsi dinamikası, faizlə. 

Mənbə: [9]. 

 

Qrafikdən göründüyü kimi, ABŞ-da cari ilin 

yanvar ayında ümumilikdə işsizlik səviyyəsi 4,1 

faiz təşkil etmişdir ki, bu da qlobal orta işsizlik 

səviyyəsindən kifayət qədər aşağıdır. ABŞ-da iş-

sizlik səviyyəsinin ən çox olduğu iki sektor 

məhz aqrar sektor (8%) və tikinti sektoru (6,9%) 

olmuşdur. Aqrar sektorda işsizlik səviyyəsinin 

bu qədər yüksək olmasının əsas səbəbi məhz 

kənd təsərrüfatı texnologiyalarının getdikcə tək-

milləşdirilməsi və əl əməyini əvəz etməsidir ki, 

bu da özlüyündə bu sektorda muzdla işləyən 

əhali sayının ixtisarına gətirib çıxarır. Tikinti 

sektorunda işsizlik səviyyəsinin yüksək olması-

nın səbəbi isə məhz bu sektorda işləyən muzdlu 

işçilərin fəaliyyətlərinin əsasən mövsümi və bəzi 

hallarda müvəqqəti xarakter daşımasıdır. 

Ən aşağı işsizlik səviyyəsinə malik iki sek-

tora gəldikdə, qeyd etmək olar ki, maliyyə və 

dövlət idarələri sektorunda işsizlik səviyyəsinin 

aşağı olması məhz ölkənin iqtisadi inkişafının 

son dövrdə stabilliyi və dayanıqlı olması ilə 

əlaqədardır. Göründüyü kimi, ABŞ-da əhalinin 

məşğulluq siyasəti kifayət qədər səmərəli 

şəkildə həyata keçirilir və ölkənin işsizlik 

səviyyəsi qlobal işsizlik səviyyəsi göstəricisinin 

altındadır. Beləliklə, bu bölmədə qlobal işsizlik 

tendensiyaları araşdırılmış və məqalənin növbəti 

bölümü isə Azərbaycanda işsizlik səviyyəsi üzrə 

müvafiq tendensiyaların təhlilinə həsr olunmuş-

dur. 

Azərbaycanda işsizlik səviyyəsi dəyişməsi 

dinamikanın təhlili. Azərbaycanda işsizlik 

səviyyəsinin son 15 illik dəyişməsi meyllərini 

izləmək üçün aşağıdakı qrafikdə verilənlərə 

nəzər yetirək. 

Azərbaycanda işsizlik səviyyəsi statistikası-

nın göstəricilərinin illər üzrə dəyişməsinə 

baxdıqda qlobal göstəricidən kifayət qədər 

fərqlənən bir mənzərə ilə qarşılaşmaqdayıq. 

Belə ki, qlobal göstəricidən fərqli olaraq, 2008-

ci il maliyyə böhranı zamanında işsizlik 

səviyyəsində ölkəmizdə artım müşahidə 

edilməmişdir və ümumiyyətlə, 2007-2019-cu 

illər üzrə bu göstərici azalan dinamika tendensi-

yası göstərmişdir. 2008-ci il maliyyə böhranı za-

manı bu göstəricinin dəyişməməsi səbəbi məhz 

həmin dövrdə Azərbaycan iqtisadiyyatının ta-

mamilə qapalı olması və bununla əlaqədar ola-

raq da yerli bankların demək olar ki zərər 

görməməsidir. Ümumiyyətlə, həmin dövrdə 

ölkəmizdə ipoteka kreditləri heç də hamı üçün 

əlçatan şərtlərlə rəsmiləşdirilmirdi və buna görə 

də böhran ölkəmizdə demək olar ki təsirsiz ötüş-

müşdür. İşsizlik göstəricisi 2020-ci ildə kəskin 

artaraq 7,16% təşkil etmişdir. Təbii ki, bunu 

pandemiya ilə əlaqədar yaranamış böhranla 

əlaqələndirmək olar, lakin bu qədər kəskin 

fərqin ortaya çıxmasının bir sıra digər başlıca 

səbəbləri mövcuddur. Belə ki, ölkəmizdə təəsüf 

ki, hələ də kölgə iqtisadiyyatı kifayət qədər ak-

tualdır və hələ də işçiləri əmək müqaviləsiz 

işlədən şirkətlər mövcud olmaqdadır. Təbii ki, 

bu göstərici cari dövrdə xeyli azalıb, lakin pan-

demiyadan öncə vəziyyət çox fərqli idi və demək 

olar ki, özəl sektorların əksəriyyəti işçilərini 

əmək müqaviləsi olmadan işlədirdi. 2020-ci ildə 

həmin müəssisələr kompensasiyalardan qaçmaq 

üçün əmək müqaviləsinin olmamasını bəhanə 

gətirərək işçilərinə heç bir ödəniş ödəmədi və 

hətta onları işdən azad etdi. Həmin işçilər də 

birdəfəlik yardımın alınması məqsədilə işsiz 

kimi qeydiyyata düşdülər və bu da işsizlik 

səviyyəsinə əsaslı təsir göstərmiş oldu. Bundan 

başqa, 2020-ci ilə qədərki dövrdə faktiki olaraq 

işsiz olan əhalinin işsiz kimi qeydiyyata düş-

məməsi tendensiyası da hökm sürməkdə idi ki, 

onların da əksəriyyəti məhz pandemiya 

dönəmində birdəfəlik yardım əldə edə bilmək 

üçün məcburi olaraq işsiz statusunu aldılar və bu 

da təbii ki göstəriciyə öz təsirini göstərmiş oldu. 

Göründüyü kimi, son 5 illik dövr üzrə ən 

yüksək işsiz əhali göstəricisi məhz 2020-ci ildə 

qeydə alınmışdır – 368,7 min nəfər. Bu göstərici 

2019-cu il göstəricisi ilə müqayisədə 46,25% 

çox, 2018-ci il göstəricisi ilə müqayisədə 

45,27% çox və 2022-ci il göstəricisindən isə 

25,7% çoxdur. Tendensiyadan gördüyümüz 

kimi, 2021-ci ildən etibarən işsiz əhali sayı 

göstəricisi tədricən azalmağa başlamışdır və 

2022-ci ildə 293,3 min nəfər təşkil etmişdir ki, 

bu da 2021-ci illə müqayisədə məhz 5,54% az-

dır. Lakin vurğulamalıyıq ki, işsiz əhalinin 

ümumi sayı göstəricisi hələ də pandemiyadan 

qabaqkı vəziyyətə qayıtmamışdır. Sözsüz ki, bu-

rada əhalinin sayının artım tempi faktoru da rol 

oynayır, lakin 2019-cu illə 2022-ci ili müqayisə 

etdikdə aldığımız  16,34% fərq onu deməyə əsas 

verir ki, ölkəmizdə əmək bazarının vəziyyəti 

əvvəlki kimi deyil. 

Qrafik 5. Azərbaycanda son 5 ildə işsiz əhali-

nin ümumi sayının dəyişməsi dinamikası, min 

nəfər 

Mənbə: [10]. 

 

Qrafik 6. Azərbaycanda məşğul əhalinin döv-

lət və qeyri-dövlət sektoru üzrə xüsusi çəkisi, 

min nəfər 

Mənbə: [10]. 

 

 

Göründüyü kimi, ölkəmizdə son 5 illik dövr 

üzrə qeyri-dövlət müəssisələrdə çalışan məşğul 

əhalinin sayı dövlət sektorunda işləyənlərdən 

təxminən 3 dəfədən daha çox olmuşdur. Qeyri-

dövlət sektoru üzrə məşğul əhalinin sayı 2022-ci 

ildə 2018-ci illə müqayisədə 2,71% artım və 

dövlət sektoru üzrə məşğul əhalinin sayı isə eyni 

dövrlərin müqayisəsində məhz 6,86% azalma 

tendensiyası göstərmişdir. Bu isə özlüyündə 

ölkəmizdə özəl sektorun, xüsusən də kiçik-orta 

sahibkarlığın inkişafının nəticəsidir. 

 

 
Qrafik 7. 2022-ci ildə  Azərbaycanda muzdlu işçilərin sayının ən çox və ən az olduğu iqtisadi 

sahələrin müvafiq bölgüsü, min nəfər. 

Mənbə: [11]. 

 

Ölkəmizdə 2022-ci ildə ümumi muzdlu işçi 

sayı məhz 1,73 milyon nəfər təşkil etmişdir ki, 

bu da ümumi əhali sayının təxminən 17,3%-ni 

təşkil edir. Göründüyü kimi, Azərbaycanda 

2022-ci ildə ən çox muzdlu əhali məhz təhsil 

sektorunda işləyir. Bunun isə başlıca səbəbi 

məhz təhsil sektorunun inkişafı və əhalinin bu 

sektora olan marağıdır. Əhalinin bu sektora can 

atmasının əsas səbəbi isə təhsil sektorunda 

məşğulluğun uzunmüddətli olması və işsizlik 

səviyyəsinin aşağı olmasıdır. Həmçinin, ticarət 

sektorunda da muzdlu işçilərin sayı ön sıradadır, 

belə ki, ölkəmizdə bazar hər gəlir qrupunda alı-

cıların olması ilə seçilir və buna görə də ticarətlə 

məşğul olan satıcılar çox asanlıqla özlərinə 

müştəri kütləsi toplaya bilirlər. Bu da həmin sek-

torda işləyən muzdlu işçilərin sayını artırmaqda-

dır. Bundan başqa, ölkəmizdə məşğul əhalinin 

çoxunun təhsil və peşə bacarıq səviyyəsinə görə 

digər sahələri təmsil edə bilməməsi (ki bu ciddi 

problemdir) də özlüyündə onların bacardıqları 

sahəyə, yəni ticarətə cəlb olunmasına gətirib 

çıxarmışdır. 

Nəticə 

Nəticə etibarilə, dünyada və Azərbaycanda 

əmək bazarı, əhalinin məşğulluq və işsizlik 

səviyyəsi göstəriciləri özünün inkişaf dinami-

kası və bu dinamikanı formalaşdıran faktorların 

fərqlilikləri ilə seçilməkdədir. Qlobal tendensi-

yada işsizlik səviyyəsi və əmək bazarı qlobal si-

yasi-iqtisadi dalğalanmalara qarşı həssaslığı ilə 

seçildiyi halda, ölkəmizdə bu göstəriciyə daha 

çox əhalinin peşəkar bacarıqları, əməyə, 

gələcəyə olan baxışları və həmçinin ölkədaxili 

bürokratik proseslər təsir göstərir. Aparılan təh-

lillər göstərmişdir ki, ölkəmizdə işsizlik 

səviyyəsi pandemiyadan sonra kifayət qədər 

aşağı düşmüş və nəzarət altında saxlanıla bilmiş-

dir. Bundan başqa, pandemiya dönəmində 

məşğulluq sahəsində uçot və hesabatda 

təhriflərin, kənarlaşmaların olmasının aşkarlan-

masını, həmin prosesin müəyyən ölçüdə hazırda 

da  davam etməsini nəzərə alaraq,  bu göstərici-

ninin  səviyyəsinin dövlət tərəfindən tən-

zimlənməsi mexanizmi daha da təkmilləşdi-

rilməlidir. 

СРАВНИТЕЛЬНЫЙ АНАЛИЗ УРОВНЯ БЕЗРАБОТИЦЫ НА НАЦИОНАЛЬНОМ И 

ГЛОБАЛЬНОМ МАСШТАБЕ 

 

Резюме 

Безработица является одной из экономических проблем, которые постоянно наблюдаются в 

экономике каждой страны. Однако соотношение емкости рынка труда и численности 

экономически активного населения в странах мира формирует разные уровни безработицы. 

Главный вопрос здесь – сохранение и снижение безработицы на приемлемом с научной и 

экспериментальной точки зрения уровне. Поэтому определение текущего уровня безработицы 

и факторов, определяющих ее, является одним из важных вопросов. 

В представленной статье уровень безработицы и тенденции изменения были 

проанализированы в глобальном масштабе, а также на примере Азербайджана сравнительно 

выявлены отрасли экономики с более высоким и более низким уровнем безработицы. 

Ключевые слова: безработица, занятость, труд, рынок, заработная плата, глобальный. 

COMPARATIVE ANALYSIS OF NATIONAL AND GLOBAL 

UNEMPLOYMENT RATE 

 

Summary 

Unemployment is one of the economic problems that are constantly observed in the economy of 

every country. However, the ratio between the capacity of the labor market and the number of eco-

nomically active population in the countries of the world forms different levels of unemployment. 

The main issue here is to maintain and reduce unemployment at an acceptable level from a scientific 

and experimental point of view. Therefore, determining the current level of unemployment and the 

factors determining it is one of the important issues. 

In the presented article, the unemployment level and trends of change were analyzed on a global 

scale and also in the example of Azerbaijan, the economic sectors with higher and lower unemploy-

ment levels were comparatively revealed. 

Keywords: unemployment, employment, labor, market, wages,global. 

